
Gwneud y gorau o’r llyfr hwn





Mae’n rhaid i bawb benderfynu ar ei strategaeth adolygu ei hun, ond mae’n hanfodol edrych eto ar eich gwaith, ei ddysgu a phrofi eich dealltwriaeth. Bydd y Nodiadau Adolygu hyn yn eich helpu chi i wneud hynny mewn ffordd drefnus, fesul testun. Defnyddiwch y llyfr hwn fel sail i’ch gwaith adolygu — gallwch chi ysgrifennu arno i bersonoli eich nodiadau a gwirio eich cynnydd drwy roi tic yn ymyl pob adran wrth i chi adolygu.




Ticio i dracio eich cynnydd


Defnyddiwch y rhestr wirio adolygu ar dudalennau 4 a 5 i gynllunio eich adolygu, fesul testun. Ticiwch bob blwch pan fyddwch chi wedi:




	
•  adolygu a deall testun


	
•  profi eich hun


	
•  ymarfer y cwestiynau enghreifftiol a mynd i’r wefan i wirio eich atebion





Gallwch chi hefyd gadw trefn ar eich adolygu drwy roi tic wrth ymyl pennawd pob testun yn y llyfr. Efallai y bydd yn ddefnyddiol i chi wneud eich nodiadau eich hun wrth i chi weithio drwy bob testun.







Nodweddion i’ch helpu chi i lwyddo

Cyngor


Rydyn ni’n rhoi cyngor gan arbenigwyr drwy’r llyfr cyfan i’ch helpu chi i wella eich techneg arholiad er mwyn rhoi’r cyfle gorau posibl i chi yn yr arholiad.

Sgiliau ymarferol


Mae’r rhain yn annog ymagwedd ymchwiliol at y gwaith ymarferol sy’n ofynnol ar gyfer eich cwrs.

Profi eich hun


Cwestiynau byr yw’r rhain sy’n gofyn am wybodaeth, a dyma’r cam cyntaf i chi brofi faint rydych chi wedi’i ddysgu.

Diffiniadau a thermau allweddol


Rydyn ni’n rhoi diffiniadau clir a chryno o dermau allweddol hanfodol pan fyddan nhw’n ymddangos am y tro cyntaf.

Cysylltiadau


Mae’r rhain yn nodi cysylltiadau penodol rhwng testunau ac yn dweud wrthych chi sut bydd adolygu’r rhain yn eich helpu chi i ateb cwestiynau’r arholiad.

Sgiliau mathemategol


Bydd yr enghreifftiau wedi’u datrys a’r cwestiynau ymarfer yn eich helpu chi i ddatblygu eich hyder a’ch gallu.

Gweithgareddau adolygu


Bydd y gweithgareddau hyn yn eich helpu chi i ddeall pob testun mewn ffordd ryngweithiol.

Cwestiynau enghreifftiol


Rydyn ni’n rhoi cwestiynau enghreifftiol ar gyfer pob testun. Defnyddiwch nhw i atgyfnerthu eich adolygu ac i ymarfer eich sgiliau arholiad.

Crynodebau


Mae’r crynodebau yn rhoi rhestr o bwyntiau bwled i’w gwirio’n gyflym ar gyfer pob testun.

Gwefan


Ewch i’r wefan ganlynol i wirio eich atebion i’r cwestiynau ‘Profi eich hun’, y cwestiynau ymarfer a’r cwestiynau enghreifftiol: www.hoddereducation.co.uk/fynodiadauadolygu


[image: ]





















Fy rhestr wirio adolygu





Y cyfnod cyn yr arholiadau


Cynllun yr arholiad


Uned 1 Biocemeg sylfaenol a threfniadaeth celloedd


1 Elfennau cemegol a chyfansoddion biolegol


Mae dŵr yn hanfodol i’r holl fywyd ar y Ddaear


Mae gan ïonau anorganig amrywiaeth o swyddogaethau mewn organebau byw


Mae moleciwlau monomer yn uno â’i gilydd i wneud polymerau


Mae carbohydradau yn cynnwys carbon, hydrogen ac ocsigen


Mae lipidau wedi’u gwneud o’r un elfennau â charbohydradau


Mae proteinau yn ddosbarth anhygoel o amrywiol o foleciwlau biolegol


2 Adeiledd a threfniadaeth celloedd


Mae llawer o fathau gwahanol o gell ewcaryot


Mae gan gelloedd planhigyn a chelloedd anifail rai organynnau yn gyffredin


Mae celloedd anifail hefyd yn cynnwys centriolau a lysosomau


Mae gan gelloedd planhigyn gloroplastau a chellfur


Does dim organynnau â philen mewn procaryotau


Does dim cytoplasm mewn firysau, felly dydyn nhw ddim yn cael eu hystyried yn gelloedd


Mae celloedd yn ffurfio meinweoedd mewn anifeiliaid a phlanhigion


3 Cellbilenni a chludiant


Mae pob mater sy’n mynd i mewn i gelloedd yn mynd trwy’r bilen blasmaidd


4 Adweithiau biolegol ac ensymau


Catalyddion biolegol yw ensymau


Mae atalyddion ensymau yn gallu rhwystro actifedd ensymau


5 Asidau niwclëig a’u swyddogaethau


Mae DNA ac RNA yn asidau niwclëig


Mae syntheseiddio proteinau yn hanfodol bwysig mewn celloedd


6 Gwybodaeth enynnol


Yn ystod cellraniad, mae cell yn hollti i ffurfio epilgelloedd


Mae dau gam meiosis – meiosis I a meiosis II


Uned 2 Bioamrywiaeth a ffisioleg systemau’r corff


7 Mae organebau yn perthyn i’w gilydd drwy hanes esblygiadol


Rydyn ni’n grwpio organebau yn ôl eu perthnasoedd esblygiadol


Mae bioamrywiaeth yn cyfeirio at bob rhywogaeth mewn ecosystem benodol


8 Addasiadau ar gyfer cyfnewid nwyon


Mae resbiradaeth aerobig yn cynnwys amsugno ocsigen


Mae gan bryfed system draceol


Mae gan anifeiliaid mwy arwynebau resbiradol arbenigol


Mae dail wedi addasu ar gyfer ffotosynthesis a chyfnewid nwyon


9 Addasiadau ar gyfer cludiant


Mae gan wahanol grwpiau o anifeiliaid amrywiaeth o systemau fasgwlar


Mae gan famolion nifer o bibellau gwaed gwahanol


Mae ocsigen yn cael ei gludo yn y gwaed ar ffurf ocsihaemoglobin


Mae gan blanhigion feinwe fasgwlar ar gyfer cludiant


Mae angiosbermau yn addasu i amodau amgylcheddol


Trawsleoliad yw cludiant cynhyrchion ffotosynthesis


10 Addasiadau ar gyfer maethiad


Mae organebau yn defnyddio amrywiaeth o addasiadau ar gyfer maethiad


Mae gan organebau amlgellog amrywiaeth o addasiadau yn eu coludd


Mae angen ensymau ac amodau gwahanol i dreulio bwyd


Mae gan organebau ddeintiad a choluddion sydd wedi addasu i’w deiet


Mae parasitiaid yn cael maetholion o organeb letyol


Geirfa


    Atebion:


    www.hoddereducation.co.uk/fynodiadauadolygu












Y cyfnod cyn yr arholiadau

6–8 wythnos i fynd




	
•  Dechreuwch drwy edrych ar y fanyleb – gwnewch yn siŵr eich bod chi’n gwybod yn union pa ddeunydd y mae angen i chi ei adolygu a beth yw arddull yr arholiad. Defnyddiwch y rhestr wirio adolygu ar dudalennau 4 a 5 i ddod yn gyfarwydd â’r testunau.


	
•  Trefnwch eich nodiadau, gan wneud yn siŵr eich bod chi wedi cynnwys popeth sydd ar y fanyleb. Bydd y rhestr wirio adolygu yn eich helpu chi i grwpio eich nodiadau fesul testun.


	
•  Lluniwch gynllun adolygu realistig a fydd yn caniatáu amser i chi ymlacio. Dewiswch ddyddiau ac amseroedd ar gyfer pob pwnc y mae angen i chi ei astudio, a chadwch at eich amserlen.


	
•  Gosodwch dargedau call i chi eich hun. Rhannwch eich amser adolygu yn sesiynau dwys o tua 40 munud, gydag egwyl ar ôl pob sesiwn. Mae’r Nodiadau Adolygu hyn yn trefnu’r ffeithiau sylfaenol yn adrannau byr, cofiadwy er mwyn gwneud adolygu’n haws.

2–6 wythnos i fynd




	
•  Darllenwch drwy rannau perthnasol y llyfr hwn a chyfeiriwch at y blychau Cyngor, y Crynodebau a’r Termau allweddol. Ticiwch y testunau pan fyddwch chi’n teimlo’n hyderus amdanyn nhw. Amlygwch y testunau hynny sy’n anodd i chi ac edrychwch arnyn nhw eto’n fanwl.


	
•  Profwch eich dealltwriaeth o bob testun drwy weithio trwy’r cwestiynau ‘Profi eich hun’ yn y llyfr. Mae’r atebion ar gael ar y wefan: www.hoddereducation.co.uk/fynodiadauadolygu.


	
•  Gwnewch nodyn o unrhyw faes sy’n achosi problem wrth i chi adolygu, a gofynnwch i’ch athro roi sylw i’r rhain yn y dosbarth.


	
•  Edrychwch ar gyn-bapurau. Dyma un o’r ffyrdd gorau i chi adolygu ac ymarfer eich sgiliau arholiad. Ysgrifennwch neu paratowch gynlluniau o atebion i’r cwestiynau enghreifftiol sydd yn y llyfr hwn. Gwiriwch eich atebion ar y wefan: www.hoddereducation.co.uk/fynodiadauadolygu



	
•  Rhowch gynnig ar ddulliau adolygu gwahanol. Er enghraifft, gallwch chi wneud nodiadau gan ddefnyddio mapiau meddwl, diagramau corryn neu gardiau fflach.


	
•  Defnyddiwch y rhestr wirio adolygu i dracio eich cynnydd a rhowch wobr i’ch hun ar ôl cyflawni eich targed.

Wythnos i fynd




	
•  Ceisiwch gael amser i ymarfer cyn-bapur cyfan wedi’i amseru, o leiaf unwaith eto a gofynnwch i’ch athro am adborth. Cymharwch eich gwaith yn fanwl â’r cynllun marcio.


	
•  Gwiriwch y rhestr wirio adolygu i wneud yn siŵr nad ydych chi wedi gadael unrhyw destunau allan. Ewch dros unrhyw feysydd sy’n anodd i chi drwy eu trafod gyda ffrind neu gael help gan eich athro.


	
•  Dylech chi fynd i unrhyw ddosbarthiadau adolygu y mae eich athro yn eu cynnal. Cofiwch, mae eich athro yn arbenigwr ar baratoi pobl ar gyfer arholiadau.

Y diwrnod cyn yr arholiad




	
•  Ewch drwy’r Nodiadau Adolygu hyn yn gyflym i’ch atgoffa eich hun o bethau defnyddiol, er enghraifft y blychau Cyngor, y Crynodebau a’r Termau allweddol.


	
•  Gwiriwch amser a lleoliad eich arholiad.


	
•  Gwnewch yn siŵr bod gennych chi bopeth sydd ei angen – beiros a phensiliau ychwanegol, hancesi papur, oriawr, potel o ddŵr, losin.


	
•  Cofiwch adael rhywfaint o amser i ymlacio ac ewch i’r gwely’n gynnar i sicrhau eich bod chi’n ffres ac yn effro ar gyfer yr arholiadau.

Fy arholiadau


Bioleg UG Papur 1


Dyddiad: ………………………………………………….


Amser:………………………………………………….


Lleoliad:………………………………………………


Bioleg UG Papur 2


Dyddiad: ………………………………………………….


Amser:………………………………………………….


Lleoliad:………………………………………………

Cynllun yr arholiad



Mae’r llyfr hwn yn rhoi sylw i gymhwyster Bioleg UG CBAC.


CBAC




	Uned
	Teitl yr uned
	Marciau
	Pwysoliad yr uned fel canran o’r cymhwyster UG





	UG Uned 1

	Biocemeg sylfaenol a threfniadaeth celloedd
	80
	50% (20% o’r cwrs Safon Uwch llawn)



	UG Uned 2

	Bioamrywiaeth a ffisioleg systemau’r corff
	80
	50% (20% o’r cwrs Safon Uwch llawn)








Manylion asesu

Mae dwy uned yn y cymhwyster UG, sef UG Uned 1 ac UG Uned 2. Mae Unedau 1 a 2 UG yn cael eu hasesu mewn arholiadau ysgrifenedig sy’n para 90 munud yr un ac yn werth 80 marc. Mae pob papur yn cynnwys amrywiaeth o gwestiynau strwythuredig gorfodol byr a hirach ac un ymateb estynedig, sy’n werth 9 marc.


Trosolwg

Mae cysyniadau Uned 1 yn sylfaenol ac yn tanategu holl gwrs Safon Uwch bioleg. Mae’n bosibl y caiff eich dealltwriaeth o rai o’r egwyddorion yn Uned 1 eu harchwilio eto mewn unedau diweddarach.

Mae pob testun yn cynnwys gwaith ymarferol penodol y mae’n rhaid i chi ei gwblhau ac y gellid gofyn cwestiynau amdano yn yr arholiad. Mae hyn yn aml yn rhoi cyfleoedd i arholwyr i asesu eich sgiliau mathemategol yn ogystal â’ch sgiliau ymarferol. Er enghraifft, wrth astudio agweddau ar ffisioleg mamolion, fel yr aren a’r system nerfol, efallai y byddwch chi’n arsylwi sleidiau microsgop o wahanol feinweoedd ac organau. Gall arholwyr ddefnyddio ffotomicrograffau neu luniadau o’r meinweoedd a’r organau hyn a gofyn cwestiynau am swyddogaethau’r ffurfiadau sydd i’w gweld. Gallan nhw hefyd ofyn i chi gyfrifo maint gwirioneddol ffurfiadau yn y ddelwedd, neu gyfrifo chwyddhad y ddelwedd; dylech chi fod wedi gwneud y ddau o’r rhain yn ystod eich blwyddyn gyntaf yn astudio Safon Uwch.











1 Elfennau cemegol a chyfansoddion biolegol




Mae disgyblion yn aml yn gweld y testun hwn yn heriol, ond mae’n bwysig dyfalbarhau, a gallwch chi ennill marciau’n eithaf rhwydd yn yr arholiad drwy ateb cwestiynau ar y testun hwn. Mae’r pethau byddwch chi’n eu dysgu yn y testun hwn hefyd yn hanfodol i lawer o’r testunau byddwch chi’n eu hastudio ar gyfer Safon UG ac Uwch. Yn y testun hwn, yn gyntaf rydyn ni’n mynd i edrych ar bwysigrwydd biolegol dŵr a rhai ïonau anorganig allweddol. Yna, byddwn ni’n symud ymlaen at y tri phrif ddosbarth o foleciwlau biolegol y mae angen i chi eu hastudio: carbohydradau, lipidau a phroteinau.


Mae dŵr yn hanfodol i’r holl fywyd ar y Ddaear

Adeiledd cemegol y moleciwl dŵr sy’n achosi priodweddau dŵr. Mewn moleciwlau dŵr, mae dau atom hydrogen yn ffurfio bondiau cofalent ag un atom ocsigen.

Cyngor

Mae rhai disgyblion yn cymysgu’r termau atom a moleciwl wrth ddisgrifio dŵr. Gwnewch yn siŵr nad ydych chi’n gwneud gwallau syml fel hyn yn eich atebion.

Mae dŵr yn foleciwl polar oherwydd bod ganddo ddosbarthiad gwefr sydd ychydig bach yn anwastad

Mae ychydig bach o wefr bositif ar yr atomau hydrogen yn y moleciwl dŵr, ac mae ychydig bach o wefr negatif ar yr atom ocsigen; felly mae’r moleciwl yn ddeupol/polar.

Moleciwl polar Moleciwl lle mae dosbarthiad y wefr yn anwastad.

Gan fod y dosbarthiad gwefr ychydig bach yn anwastad, mae bondiau hydrogen yn gallu ffurfio rhwng yr atom hydrogen mewn un moleciwl dŵr a’r atom ocsigen mewn moleciwl dŵr arall.

Mae’r bondiau hydrogen yn creu grym o’r enw cydlyniad, sy’n ‘glynu’ y moleciwlau dŵr at ei gilydd. Mae Ffigur 1.1 yn dangos bondio hydrogen rhwng moleciwlau dŵr.

Ffigur 1.1 (a) Y gwefrau ar foleciwlau dŵr; (b) clwstwr o foleciwlau dŵr





Y grymoedd cydlyniad sy’n gyfrifol am y canlynol:


	
•  Tyniant arwyneb uchel dŵr a’r ffordd mae ‘croen’ yn ffurfio yn y man lle mae’r dŵr yn cwrdd â’r aer. Mae’r croen hwn yn caniatáu i rai organebau, fel rhianedd y dŵr (pond skaters) a basilisgiaid, gerdded ar ddŵr yn llythrennol.

	
•  Cludiant colofnau hir o ddŵr i fyny’r sylem yng nghoesyn planhigion fel rhan o’r llif trydarthol.

Cysylltiadau

Mae’r grymoedd cydlyniad rhwng y moleciwlau dŵr yn caniatáu i ddŵr gael ei gludo yn y llif trydarthol o’r gwreiddiau, i fyny’r sylem yn y coesyn ac i’r dail. Mae moleciwlau dŵr yn cael eu colli drwy drydarthiad o’r stomata. Mae hyn yn rhoi tyniant ar y llif o foleciwlau dŵr, gan eu tynnu i fyny’r sylem. Dyma’r ddamcaniaeth cydlyniad-tyniant.

Mae dŵr yn hydoddydd cyffredinol: mae’n hydoddi amrywiaeth eang o hydoddion

Mae gallu dŵr i hydoddi llawer o wahanol hydoddion yn briodwedd bwysig oherwydd:


	
•  mae’n golygu bod adweithiau cemegol yn gallu digwydd mewn hydoddiant

	
•  mae’n gwneud cludiant y tu mewn i organebau byw yn llawer haws – mae hydoddion fel glwcos yn gallu hydoddi, er enghraifft yn y gwaed, cyn cael eu cludo o gwmpas organeb

Cysylltiadau

Mae dŵr hefyd yn fetabolyn mewn llawer o adweithiau. Mae’n gynnyrch i resbiradaeth ac yn adweithydd i ffotosynthesis.

Mae gan ddŵr gynhwysedd gwres sbesiffig uchel iawn

Mae cynhwysedd gwres sbesiffig uchel yn golygu bod angen llawer o egni i godi tymheredd corff o ddŵr. Mae hyn yn bwysig mewn celloedd oherwydd ei fod yn golygu bod angen swm cymharol fawr o wres i gynyddu tymheredd cell. Felly, mae’r gell yn gallu cynnal tymheredd mewnol cymharol sefydlog.

Mae cynhwysedd gwres sbesiffig uchel dŵr hefyd yn bwysig mewn cyrff o ddŵr fel llynnoedd a phyllau. Mae’n golygu bod y dŵr yn darparu amgylchedd cymharol sefydlog i anifeiliaid dyfrol.




Mae gan ddŵr wres cudd anweddu uchel

Mae gwres cudd anweddu uchel yn golygu bod angen swm cymharol fawr o egni i droi dŵr o fod yn hylif i fod yn nwy. Mae hyn yn bwysig i organebau byw oherwydd bod anweddiad dŵr (e.e. wrth chwysu) yn cymryd egni oddi wrth y croen ac yn achosi effaith oeri.

Cyngor

Mae disgyblion yn aml yn cymysgu rhwng gwres cudd uchel dŵr a’i gynhwysedd gwres sbesiffig uchel. Gwnewch yn siŵr eich bod chi’n sicr am y gwahaniaeth rhwng y ddau derm hyn, yn enwedig mewn cwestiynau ateb hir neu AYE.

Mae dŵr yn dryloyw ac mae ei ddwysedd yn gymharol isel mewn cyflwr solid

Mae gan ddŵr solid ddwysedd is na dŵr hylifol. Felly, mae iâ solid yn arnofio ar ddŵr hylifol. Mae’r iâ yn darparu haen ynysol ar ben corff o ddŵr. Mae tymheredd y dŵr hylifol o dan yr iâ solid yn uwch na thymheredd yr aer uwch ei ben, felly gall organebau dyfrol oroesi hyd yn oed os yw’r dŵr ar yr arwyneb wedi rhewi. Mae tryloywder dŵr hefyd yn bwysig i organebau dyfrol. Mae’n caniatáu i ddŵr deithio drwyddo, sy’n golygu bod organebau dyfrol fel planhigion ac algâu yn gallu cyflawni ffotosynthesis.

Cyngor

Os ydych chi’n sôn am y manteision i organebau byw oherwydd bod dŵr yn dryloyw, gwnewch yn siŵr eich bod chi’n benodol. Chewch chi ddim marciau am atebion fel ‘gadael i olau gyrraedd planhigion’ neu ‘gadael i bysgod weld’.

Profi eich hun


	
1  Esboniwch bwysigrwydd biolegol grymoedd cydlyniad rhwng moleciwlau dŵr.

	
2  Esboniwch fantais gwres cudd uchel dŵr i organebau.

	
3  Pa briodwedd sydd gan ddŵr sy’n golygu bod tymheredd mewnol celloedd yn gymharol gyson?

	
4  Esboniwch pam rydyn ni’n dweud bod dŵr yn hydoddydd cyffredinol.

Mae gan ïonau anorganig amrywiaeth o swyddogaethau mewn organebau byw

Yr ïonau anorganig allweddol yw:


	
•  calsiwm, Ca2+ – sy’n cael ei ddefnyddio i gryfhau esgyrn a dannedd

	
•  haearn, Fe2+ – un o gydrannau haemoglobin, sy’n cael ei ddefnyddio i rwymo ag ocsigen yng nghelloedd coch y gwaed

	
•  magnesiwm, Mg2+ – sy’n cael ei ddefnyddio i ffurfio’r pigment ffotosynthetig gwyrdd cloroffyl

	
•  ffosffad, PO43− – sy’n cael ei ddefnyddio i ffurfio ffosffolipidau, un o gydrannau pilenni plasmaidd celloedd

Cyngor

Gwnewch yn siŵr eich bod chi’n ateb cwestiynau arholiad yn fanwl gywir. Wrth ateb cwestiwn mewn arholiad yn y gorffennol, dywedodd nifer o ddisgyblion fod magnesiwm mewn cloroplastau, ond doedd yr ateb hwn ddim yn ddigon manwl. I gael y marc mae angen dweud bod ïonau magnesiwm mewn cloroffyl. Mewn cwestiwn arholiad arall, nid oedd marc yn cael ei roi am ysgrifennu ‘mae calsiwm yn gwneud dannedd’. Roedd rhaid i ddisgyblion ddweud bod calsiwm yn cryfhau y dannedd.

Cysylltiadau

Mae gwefr ar ïonau anorganig, fel y rhai sydd wedi’u rhestru yma, felly dydyn nhw ddim yn gallu mynd trwy haen ddeuol y ffosffolipid. Mae’n rhaid iddyn nhw symud trwy broteinau cludo neu broteinau sianel drwy gyfrwng trylediad cynorthwyedig neu gludiant actif.

Mae moleciwlau monomer yn uno â’i gilydd i wneud polymerau

Mae carbohydradau a phroteinau yn ffurfio polymerau. Moleciwl mawr yw polymer sydd wedi’i wneud o lawer o unedau sy’n ailadrodd o’r enw monomerau. Mae polymerau’n ffurfio mewn adweithiau polymeru, lle mae monomerau’n uno â’i gilydd i wneud polymer.

Adweithiau cyddwyso yw’r adweithiau polymeru sy’n uno’r monomerau â’i gilydd i ffurfio polymer. Mae adweithiau cyddwyso hefyd yn cynhyrchu moleciwl bach arall – dŵr fel arfer. Mae adweithiau hydrolysis yn gwneud y gwrthwyneb ac yn defnyddio dŵr i dorri’r bondiau mewn polymer, gan ryddhau’r monomerau.

Monomer Un moleciwl sydd yn uned sy’n ailadrodd mewn polymer.

Polymer Moleciwl mawr sydd wedi’i wneud o unedau sy’n ailadrodd o’r enw monomerau.

Adwaith cyddwyso Adwaith lle mae dau foleciwl yn cyfuno i ffurfio un moleciwl, fel arfer gan golli moleciwl bach (e.e. dŵr).

Adwaith hydrolysis Adwaith lle mae dŵr yn cael ei fewnosod yn gemegol er mwyn torri bond.

Mae carbohydradau yn cynnwys carbon, hydrogen ac ocsigen


Mae carbohydradau yn gemegion pwysig iawn mewn bioleg. Maen nhw’n amrywio o siwgrau syml fel glwcos i bolymerau mawr, cymhleth fel citin.

Mae’n bwysig gwybod nifer y bondiau mae atomau carbon, hydrogen ac ocsigen yn eu ffurfio mewn moleciwl. Bydd y wybodaeth hon yn caniatáu i chi wirio unrhyw ddiagramau adeileddol rydych chi wedi’u lluniadu i wneud yn siŵr eu bod nhw’n gywir.

Cofiwch:


	
•  mae atomau carbon yn ffurfio pedwar bond

	
•  mae hydrogen yn ffurfio un bond

	
•  mae atomau ocsigen yn ffurfio dau fond




Monosacaridau yw uned sylfaenol carbohydradau

Mae gan bob monosacarid y fformiwla gyffredinol CnH2nOn. Felly, mae gan fonosacarid yr un nifer o atomau carbon ag atomau ocsigen, a dwywaith cymaint o atomau hydrogen ag atomau carbon.

Gallwn ni ddosbarthu monosacaridau yn ôl nifer yr atomau carbon sydd ynddyn nhw:


	
•  tri atom carbon – siwgrau trios

	
•  pum atom carbon – siwgrau pentos (e.e. deocsiribos sydd mewn DNA)

	
•  chwe atom carbon – siwgrau hecsos (e.e. glwcos)



Rydyn ni’n mynd i ganolbwyntio ar y siwgrau hecsos, yn enwedig glwcos. Mae ffrwctos a galactos yn siwgrau hecsos eraill.

Glwcos yw’r monomer ar gyfer llawer o wahanol bolysacaridau. Mae hefyd yn cael ei ddefnyddio yn ystod resbiradaeth i gynhyrchu ATP (y cyfnewidiwr egni cyffredinol sy’n cael ei ddefnyddio mewn celloedd). Mae gan glwcos ddau isomer:


	
•  alffa glwcos

	
•  beta glwcos



Moleciwlau sydd â’r un fformiwla gemegol ond adeiledd gwahanol yw isomerau. Mae Ffigur 1.2 yn dangos dau isomer glwcos. Mae’n bosibl lluniadu glwcos ar ffurf linol, ond rydyn ni bron bob amser yn ei ddangos fel adeiledd cylch, fel yn Ffigur 1.2.

Ffigur 1.2 Isomerau glwcos





Y gwahaniaeth rhwng alffa a beta glwcos yw trefniant gwahanol yr H a’r OH (grŵp hydrocsyl) ar atom carbon 1.





Mae deusacaridau yn ffurfio o ddau fonosacarid

Mae deusacarid yn ffurfio mewn adwaith cyddwyso. Yn yr adwaith cyddwyso hwn, mae moleciwl dŵr yn cael ei gynhyrchu wrth i’r bond ffurfio. Bond glycosidaidd 1–4 yw’r bond hwn. Mae hyn oherwydd ei fod yn ffurfio rhwng atom carbon 1 ac atom carbon 4.

Pan gaiff dau foleciwl glwcos eu cysylltu â bond glycosidaidd 1–4, mae’r deusacarid maltos yn ffurfio. Mae Ffigur 1.3 yn dangos yr adwaith hwn.

Ffigur 1.3 Ffurfio maltos a hydrolysu maltos

Cyngor

Mewn arholiadau yn y gorffennol, mae’r rhan fwyaf o’r disgyblion wedi ateb cwestiynau mwy syml am fiocemeg yn dda iawn. Mae hyn yn golygu ei bod hi’n bwysig gwneud yn siŵr eich bod chi wedi adolygu hyn oll yn drwyadl, i sicrhau eich bod yn ennill y marciau cymharol hawdd hyn.

Gallwn ni ddefnyddio adwaith hydrolysis i dorri’r bond cemegol sy’n ffurfio mewn adwaith cyddwyso. Mewn adwaith hydrolysis, mae’r bond yn cael ei dorri drwy fewnosod dŵr yn gemegol. Pan mae adwaith hydrolysis yn torri’r bond glycosidaidd mewn maltos, mae’n ffurfio dau foleciwl glwcos.

Mae Tabl 1.1 yn dangos y deusacaridau sy’n ffurfio wrth uno gwahanol fonosacaridau mewn adweithiau cyddwyso.

Tabl 1.1




	Monosacaridau
	Deusacarid





	glwcos + glwcos
	maltos



	glwcos + ffrwctos
	swcros



	glwcos + galactos
	lactos








Mae polysacaridau yn ffurfio o dri neu fwy o fonosacaridau

Polymer sy’n ffurfio o fonosacaridau yn ystod adweithiau cyddwyso yw polysacarid. Monosacaridau yw’r monomerau. Mae’r rhan fwyaf o bolysacaridau yn cynnwys miloedd o fonomerau.


	
•  Yn gyffredinol, bydd polysacaridau yn gwneud gwaith adeileddol neu’n cael eu defnyddio i storio glwcos.

	
•  Mae maint mawr polysacaridau yn golygu eu bod nhw’n anhydawdd. Mae hyn yn bwysig er mwyn iddyn nhw allu cyflawni eu swyddogaethau.

	
•  Mae polysacaridau yn anadweithiol o ran osmosis. Mae hyn yn golygu eu bod nhw’n gallu cael eu storio mewn celloedd heb gael unrhyw effeithiau anffafriol ar osmosis, fel gostwng y potensial dŵr yn y gell, ac achosi i ddŵr symud i mewn drwy gyfrwng osmosis.

	
•  Mewn polysacaridau storio, mae’n bwysig ei bod hi’n hawdd tynnu glwcos o’r moleciwlau i’w ddefnyddio i resbiradu.

Polysacarid Tri neu fwy o fonosacaridau wedi’u cysylltu â bondiau glycosidaidd.

Startsh a glycogen yw’r ddau brif bolysacarid storio


	
•  Mae startsh yn bolymer o fonomerau alffa glwcos. Mae gan startsh ddwy gydran, sef amylos ac amylopectin. Mae i’w gael mewn planhigion.

	
•  Mae amylos yn gadwyn o foleciwlau glwcos sydd wedi’u cysylltu â bondiau glycosidaidd 1–4 a’u ffurfio’n helics. Mae Ffigur 1.4 yn dangos adeiledd amylos.

	
•  Mae amylopectin yn cynnwys bondiau glycosidaidd 1–4 a bondiau glycosidaidd 1–6. Mae’r ddau fond gwahanol yn rhoi adeiledd canghennog i amylopectin. Mae Ffigur 1.5 yn dangos adeiledd amylopectin.

Ffigur 1.4 Adeiledd amylos

Ffigur 1.5 Adeiledd polysacaridau canghennog: amylopectin a glycogen






	
•  Mae glycogen yn bolymer o fonomerau alffa glwcos. Fel amylopectin, mae’n cynnwys bondiau glycosidaidd 1–4 a bondiau glycosidaidd 1–6, felly mae ganddo adeiledd canghennog. Mae anifeiliaid yn defnyddio glycogen i storio glwcos. Mae i’w gael mewn celloedd cyhyrau.






Mae cellwlos yn bolymer o fonomerau beta glwcos


	
•  Cellwlos sy’n gwneud cellfuriau celloedd planhigyn.

	
•  Mae’r monomerau beta glwcos wedi’u cysylltu â bondiau glycosidaidd 1–4 ac wedi’u trefnu mewn cadwynau hir, syth.

	
•  Mae pob moleciwl beta glwcos wedi’i gylchdroi 180 gradd o’r moleciwl blaenorol yn y gadwyn. Mae hyn yn golygu bod bondiau hydrogen yn gallu ffurfio rhwng y grwpiau OH mewn cadwynau cyfagos. Mae Ffigur 1.6 yn dangos adeiledd cellwlos.

Ffigur 1.6 Adeiledd cellwlos





Mae llawer o gadwynau cellwlos yn ffurfio microffibrolyn ac mae llawer o ficroffibrolion yn ffurfio ffibr cellwlos. Ffibrau cellwlos sy’n gwneud cellfuriau planhigion. Er bod bondiau hydrogen unigol yn wan, mae nifer mawr y bondiau hydrogen mewn cellwlos yn rhoi cryfder tynnol uchel iddo. Mae hyn yn gwneud y cellfur yn gryf ac yn anhyblyg ac yn atal y gell rhag byrstio.




Mwcopolysacarid yw citin


	
•  Mae adeiledd citin yn debyg i adeiledd cellwlos.

	
•  Mae wedi’i wneud o gadwynau o fonomerau beta glwcos â chadwynau ochr asetylamin.

	
•  Yn lle grŵp OH ar ail atom carbon pob moleciwl beta glwcos, grŵp asetylamin sydd mewn citin.

	
•  Mae citin yn gryf ac yn ysgafn ac mae’n cael ei ddefnyddio i ffurfio sgerbydau allanol pryfed a chellfuriau ffyngau.

Cyngor

Mae’n hawdd drysu ynghylch pa fonomer sy’n gwneud pa bolysacarid. Cofiwch fod monomerau alffa glwcos yn gwneud polysacaridau storio, a monomerau beta glwcos yn gwneud polysacaridau adeileddol.

Sgiliau ymarferol

Profion biocemegol am garbohydradau

Mae angen i chi wybod y profion biocemegol rydyn ni’n eu defnyddio i adnabod carbohydradau.

Prawf startsh


	
•  Ychwanegu nifer o ddiferion o ïodin.

	
•  Os yw’;r hydoddiant yn troi’n las/du, mae startsh yn bresennol.



Prawf siwgr rhydwythol


	
•  Ychwanegu adweithydd Benedict at y sampl anhysbys.

	
•  Berwi’r hydoddiant.

	
•  Os oes siwgr rhydwythol yn bresennol, bydd gwaddod lliw brics coch yn ffurfio.



Mae pob monosacarid yn siwgr rhydwythol ac mae rhai deusacaridau hefyd, fel maltos.

Prawf siwgr anrydwythol

Os yw’r prawf siwgr rhydwythol yn rhoi canlyniad negatif, gallwn ni gynnal prawf pellach i ganfod a oes siwgr anrydwythol (fel swcros) yn bresennol yn y sampl. Gallwn ni adnabod siwgr anrydwythol drwy hydrolysu’r bond glycosidaidd yn y moleciwl yn gyntaf, i ffurfio dau fonosacarid. Yna, bydd y monosacaridau hyn yn cynhyrchu prawf positif wrth eu berwi nhw gydag adweithydd Benedict. Rydyn ni’n hydrolysu’r bond glycosidaidd drwy wresogi’r siwgr anrydwythol gydag asid:


	
•  Gwresogi’r hydoddiant gydag asid, fel asid hydroclorig.

	
•  Niwtralu drwy ychwanegu alcali, fel sodiwm hydrocsid.

	
•  Ychwanegu adweithydd Benedict at y sampl anhysbys.

	
•  Berwi’r hydoddiant.



Os oedd siwgr anrydwythol yn bresennol yn y sampl gwreiddiol, bydd gwaddod lliw brics coch yn ffurfio.

Cyngor

Yn aml, dydy disgyblion ddim yn adolygu’r profion biocemegol yn llawn, ond maen nhw yn ymddangos mewn arholiadau. Ar gyfer pob prawf, gwnewch yn siŵr eich bod chi’n gwybod:


	
•  enw’r prawf

	
•  sut i gynnal y prawf

	
•  beth yw’r canlyniadau positif a’r canlyniadau negatif

Profi eich hun


	
5  Beth yw cynhyrchion hydrolysis maltos?

	
6  Pa bolysacarid sy’n cael ei ddefnyddio ar gyfer storio mewn anifeiliaid?

	
7  Esboniwch pam mae’n bwysig bod polysacaridau sydd â swyddogaeth adeileddol, yn anhydawdd.

	
8  Disgrifiwch sut mae citin yn wahanol i bolysacaridau eraill.

Mae lipidau wedi’u gwneud o’r un elfennau â charbohydradau

Carbon, hydrogen ac ocsigen yw’r elfennau mewn lipidau a charbohydradau. Yn wahanol i garbohydradau, dydy lipidau ddim wedi’u gwneud o fonomerau sy’n cysylltu â’i gilydd i ffurfio polymerau. Mae lipidau wedi’u gwneud o ddau foleciwl gwahanol: glyserol ac asidau brasterog. Mae pob lipid yn cynnwys glyserol (Ffigur 1.7).


Mae asidau brasterog yn cynnwys grŵp methyl, cadwyn hydrocarbon a grŵp carbocsyl

Mae cadwyn hydrocarbon asid brasterog yn cynnwys eilrif o atomau carbon – rhwng 14 a 22. Mae asidau brasterog yn gallu bod yn ddirlawn neu’n annirlawn. Does gan asidau brasterog dirlawn ddim bondiau dwbl carbon-carbon yn y gadwyn hydrocarbon. Mae gan asidau brasterog annirlawn fondiau dwbl carbon-carbon yn y gadwyn hydrocarbon. Mae Ffigur 1.8 yn dangos enghreifftiau o asidau brasterog dirlawn ac annirlawn.

Ffigur 1.7 Glyserol

Ffigur 1.8 (a) Asid brasterog dirlawn; (b) asid brasterog annirlawn yn cynnwys un bond dwbl





Mae asidau brasterog dirlawn i’w cael mewn braster anifeiliaid, ac mae asidau brasterog annirlawn i’w cael mewn olewau planhigion.

Mae tri asid brasterog yn cyfuno ag un moleciwl glyserol i ffurfio triglyserid. Mae bond ester yn cysylltu pob asid brasterog â’r glyserol. Adweithiau cyddwyso sy’n ffurfio’r bondiau ester. Gan fod tri bond ester mewn triglyserid, bydd tri adwaith cyddwyso yn ffurfio’r rhain. Mae priodweddau triglyserid yn dibynnu ar yr asidau brasterog sydd ynddo.

Triglyserid Tri asid brasterog wedi’u cysylltu â glyserol gan fondiau ester.

Yn yr adwaith hwn, mae pob grŵp OH ar y moleciwl glyserol yn colli atom hydrogen ac mae grŵp carbocsyl yr asid brasterog yn colli OH, i ffurfio tri moleciwl dŵr. Mae’r adwaith hwn, a’r adwaith hydrolysis sy’n torri’r bondiau ester, i’w gweld yn Ffigur 1.9.

Yn Ffigur 1.9 mae cadwyn hydrocarbon yr asid brasterog wedi’i lluniadu ar ffurf syml fel llinell igam-ogam.

Ffigur 1.9 Ffurfio triglyserid a hydrolysu triglyserid

Cyngor

Ni fydd gofyn i chi luniadu adeiledd cyfan triglyserid, ond efallai y bydd gofyn i chi ddangos sut mae’r asidau brasterog yn bondio â’r glyserol, felly gwnewch yn siŵr eich bod yn dysgu’r adeiledd hwn. Mae hefyd yn bwysig cofio bod y moleciwlau dŵr sy’n ffurfio yn cael eu gwneud o grŵp OH yr asid brasterog a’r H o’r glyserol.

Mae ffosffolipidau yn ffurfio o ddau asid brasterog, grŵp ffosffad a moleciwl glyserol

Mae ffosffolipidau yn ffurfio drwy gyfuno dau asid brasterog a grŵp ffosffad gyda moleciwl glyserol. Mae adeiledd ffosffolipidau yn golygu’r canlynol:


	
•  Mae pen (y glyserol a’r ffosffad) y moleciwl yn bolar ac felly’n hydroffilig. Mae hyn yn golygu ei fod yn cael ei atynnu at ddŵr.

	
•  Mae cynffon (dau asid brasterog) y moleciwl yn hydroffobig. Mae’r briodwedd hon yn bwysig i ffurfio cellbilenni.



Mae Ffigur 1.10 yn dangos adeiledd ffosffolipid.

Ffigur 1.10 Ffosffolipid









Mae gan lipidau nifer o swyddogaethau mewn organebau byw

Mae modd defnyddio lipidau mewn gwahanol ffyrdd:


	
•  storio egni – mae lipid yn storio dwywaith cymaint o egni â’r un màs o garbohydrad; mae hyn yn ei wneud yn storfa egni effeithlon; mae hadau’n defnyddio lipidau i storio egni

	
•  amddiffyn organau bregus

	
•  ynysu thermol

	
•  hynofedd mewn organebau dyfrol

	
•  ffynhonnell dŵr metabolaidd i organebau sy’n byw mewn amgylcheddau cras, er enghraifft camelod



Mae lipidau yn anhydawdd mewn dŵr, ond yn hydawdd mewn hydoddyddion organig fel aseton ac ethanol.




Mae brasterau dirlawn i’w cael mewn anifeiliaid ac yn ffactor sy’n cyfrannu at glefyd y galon mewn bodau dynol

Mae bwyta llawer o frasterau dirlawn yn codi lefelau colesterol lipoprotein dwysedd isel (LDI/LDL: low-density lipoprotein) yn y gwaed. Yna, gall hyn arwain at gynnydd yn y risg o atheroma. Defnydd annormal sydd wedi cronni ym mur y rhydweli yw atheroma. Gall hyn arwain at flocio’r rhydweli. Os yw hyn yn digwydd yn y rhydwelïau coronaidd sy’n cyflenwi’r cyhyrau cardiaidd, gall ladd y cyhyrau ac achosi trawiad ar y galon (cnawdnychiad myocardiaidd).

Mae brasterau dirlawn yn solid ar dymheredd ystafell. Mae olewau annirlawn yn hylif ar dymheredd ystafell, ac yn dod o blanhigion.

Sgiliau ymarferol

Prawf ar gyfer lipidau

Gallwn ni ddefnyddio’r prawf emwlsiwn i adnabod lipidau:


	
•  Ychwanegu ethanol at y sampl a’i ysgwyd yn drwyadl.

	
•  Yna, ychwanegu dŵr distyll. Os yw’r hydoddiant yn aros yn ddi-liw, mae’r prawf yn negatif.

	
•  Os oes haen o ddaliant gwyn cymylog yn ffurfio, mae’r prawf yn bositif ac mae lipidau yn bresennol yn y sampl.

